
To Suyat diya tomgo
Hibru

To Katongod ni Jesu-Cristo
1 To diya una, ko meyduon igpasabut to Diyus

tomgominuna, igpabaja din to diyamgo otow no
kibali ba-ba din. Pigbalik-balik din sikan duon to
yain-yain no paagi.

2 Di kuntoon no madanid on to katapusan, im-
pabaja din ki Jesus no Anak din to mgo kagi din
ita. Impabaja din isab to sikan Anak din to diya
paghinang din to seini kalibutan, aw sikandin to
tahan on pigbootan no ogpamanduon to tibo.

3 Duon ki Jesus ogkaaha to kasilow to pagk-
agamhanan to Diyus su iyan da no kinaiya dan.
Sikandin tomigtagon to pasak dowyangit pinaagi
to gamhanan no kagi din. Tapus din hugasa to
mgo sae ta, migpauli sikandin diya to yangit aw
ingkud duon to kalintuu no takidingan to Diyus
no iyan yabow to tibo pagpakiyaya to dongog dow
katongod din.

Yabow pad si Jesus tomgo Anghil
4Duon to sikan, impakita to Diyus no yabow si

Jesus tomgo anghil su Anakman yagboy sikandin
to Diyus, kona no angod to mgo anghil no mgo
suguonon din puli.

5 Su wada inggad sobuuk no anghil no pig-
ikagihan to Diyus no,
“Anak ku sikuna,



Hibru 1:6 ii Hibru 1:11-12

aw kuntoon igmaan ku no siakon to Amoy
nu.”*

Wada isab anghil no ognangonon to Diyus no,
“Ogkaamoy a din aw ogkaanak ku sikandin.”†
6Di si JesusnoAnakdinogpasidongganyagboy, su
no madani on sikandin ogpaandinihon to kalibu-
tan, mig-iling to Diyus,
“Kinahangyan no simbahon sikandin to tibo mgo

anghil.”‡
7 To mgo anghil yahi to katongdanan su seini to
pig-ikagi to Diyus bahin kandan,
“To mgo anghil ku ogkaangod to kaemag dow

yogdog to kaeju
no ogtuman tomgo sugu ku.”§

8Di si Jesus pig-ikagihan to Diyus,
“Sikuna Diyus to oghari to wada katapusan to

matarong no pagmandu.
9 Pighigugma nu to katarong aw pigkuntra nu to

inggad nokoy nomadoot.
Kaling siak no Diyus nu migpasidongog ikow aw

miglipay ikow yabow to tibomgo duma.”*
10Meyduon pad pig-ikagi to Diyus ki Jesus no pig-
iling,
“Duon to sinugdanan Ginuu, sikuna yagboy to

mighinang to pasak dow yangit.
11-12Ogboyongon da sikan tibo, di sikuna oghang-

tod.
Ogkagobuk to yangit dow pasak angod to
tahan no kabo no ogyupion aw ilisi.

Di sikuna, kona ka ogkaisab.
* 1:5 1:5a Salmo 2:7 † 1:5 1:5b 2 Samuel 7:14 dow 1 Cronicas
17:13 ‡ 1:6 Deuteronomio 32:43 § 1:7 Salmo 104:4 * 1:9
Salmo 45:6,7

Wada katapusan to kinabuhi nu.”†
13Di to mgo anghil, wada yagboy pigpasidonggan
kandan to Diyus angod to pagpasidongog din ki
Jesus. Su wada sikandan ilingi,
“Ingkud ka kani to kalintuu no takidingan ku

kotob no daogon ku yagboy tomgo kuntra nu
awmakayuhud duon to atubangan nu.”‡

14 Na, nokoy man naan to katongdanan to mgo
anghil? Mgo ispiritu sikandan no ogsuguon to
Diyus to pagtabang to kaotawan no ogyuwason
din.

2
Ogligdongan Ta to Impasabut to Diyus

1 Na, su sikan man to pagkayabow ni Jesus,
kinahangyan no ogligdongan ta yagboy to diya
impang-anad ita agun kona ki makasuwoy.

2 Namaan ki no matuud to mgo balaod no pig-
ikagi to mgo anghil to diya una, aw pigkastigu to
mgo otow nowada paminog.

3Na, sikita padman to kona kastiguhon ko kona
kimaminog kuntoon no si Jesus onmismu tomig-
ikagi ita bahin to hilabi maaslag* no pagyuwas
ita. Sikandin to una no mighisgut to sikan, aw
sikan namaminog mignawnangon isab ita aw
migmatuud to pig-ikagi din.

4 To Diyus isab migmatuud to sikan pinaagi to
yain-yain no mgo milagru dow kebeynganan aw
pinaagi isab to mgo abilidad no imbogoy din to

† 1:11-12Salmo102:25-27 ‡ 1:13Salmo110:1 * 2:3ToSurigao
noMinanubu: madogi

mgomagtutuu sibu to pagboot din no impabaja to
Ispiritu Santu.

To Pagpakaotow ni Jesus to Pagyuwas Ita
5Na, kona no mgo anghil to ogbogajan to Diyus

to katongod to pagmandu duon to sikan umaabut
no panahon no ognangonon ku.

6 Sumeyduon impasuyat to Diyus no pig-iling,
“Diyus ku, nokoy no oglipara ka man to puli mgo

otow?
Nokoy no madojow man to pag-atiman nu
kandan?

7 Su pighinang nu sikandan no obos-obos to mgo
anghil aw pasidonggi

8 su pigpamandu nu sikandan to tibo.”†
Na, manno pig-iling no otow to ogpamanduon
to Diyus to tibo, ogpasabut sikan no meyduon
panahon no wada yagboy kona ogkamanduan to
otow. Wada pad katuman sikan,
9 di ogpakailing ki no natuman on duon ki Je-
sus. Su pagpakaotow din, nahinang sikandin no
obos-obos to mgo anghil, di pigpasidonggan on
sikandin aw pigpayabow on. Su tongod to kado-
jowdowkayuuy toDiyus,migpakimatoy sikandin
to pagtubus to kaotawan.
10 To Diyus no iyan mighinang to tibo ogka-
pasidonggan tongod to sikan pinanghinang din.
Kaling angajan iyan no himpiton din si Jesus
pinaagi to pagpabaja kandin to mgo antusonon.
Su sikandin tomighawan to dayan to kayuwasan.
Pig-iling sikan to Diyus agun no mahan-in to mgo
otownoogkahinangnoanakdin awdaehadiya to
yangit.
† 2:8 Salmo 8:4-6

11 Na, si Jesus dow sikita no pighinang din no
kaotawan to Diyus iyan da no Amoy tanow. Ton-
god to sikan, kona ki din igkasikow, nasi no og-
ilingon ki din nomgo suun din.

12 Sumeyduon kagi ni Jesus no pig-iling,
“Diyus ku, ignawnangon ku sikuna diya to mgo

suun ku.
Ogsajaon ku sikuna duon to sikan
ogkangkahimun to pagsimba ikow.”‡

13Meyduonpad kagi ni Jesus no pig-iling, “Ogsalig
a to Diyus.”§ Awmig-ikagi isab sikandin, “Seini a
dow tomgo anak to Diyus no insalig din kanay.”*

14Sikita nomgo anak toDiyus,mgo otowki puli.
Kaling migpakaotow si Jesus agun no ogkahimu
din to pagpakimatoy ita. Su pinaagi to kamatajon
din, nadaog din si Satanas no iyan meyduon ga-
hom to kamatajon,

15aw pigyuwas ki din no naudipon to haedok ta
to kamatajon sugud pad to pagkaotow ta.

16Kona no mgo anghil to pigtabangan ni Jesus,
di sikita nomgo kaliwat ni Abraham.

17 Pigkinahangyan no mahinang sikandin no
otow angod yagboy ita no mgo suun din agun
no mahinang sikandin no kinayabawan no
magdudumaya to pagtuu ta. Tongod to sikan,
makawkayuujon dow ogkasaligan sikandin no
ogpakaabugar ita duon to atubangan to Diyus, aw
ogpakalimpas sikandin to mgo sae to kaotawan.

18 Ogpakatabang sikandin to tibo ogtintalon ni
Satanas, su nakabaja yagboy sikandin to kalisod
tongod tomgo pagtintal kandin.

‡ 2:12 Salmo 22:22 § 2:13 Isaias 8:17 * 2:13 Isaias 8:18

3
Si Jesus Yabow kiMoises

1 Kaling mgo suun ku no tinawag dow inabin
to Diyus, ibotang yagboy duon to hona-hona now
si Jesus no iyan pigsugu to Diyus to pagtuman to
pagboot din. Sikandin isab to kinayabawan no
magdudumaya to tinuuhan no pigtagonan ta.

2 Matinumanon sikandin to Diyus no iyan
migbogoykandin to sikannokatongdanan, angod
isab to pagkamatinumanon ni Moises no migdu-
maya to kaotawan to Diyus to diya una no og-
ilingon to panimayoy to Diyus.

3 Di si Jesus iyan angajan no ogpasidonggan
yabow kiMoises. Su ko igpananglit ta to bayoy no
oghinangon, sikan oghinang iyan ogkapasidong-
gan, kona no sikan bayoy.

4 Kada bayoy meyduon mighinang, di to Diyus
iyanyabownoogkapasidonggan su sikandinman
tomighinang to tibo.

5 Na, si Moises matinumanon no suguonon
duon topanimayoy toDiyus, aw to ingnawnangon
din yambungpuli to sikan igmaan toDiyus diya to
umaabut no panahon.*

6Di si Cristo yabow pad ki Moises su Anak man
yagboy sikandin no matinumanon no ogdumaya
duon to panimayoy to Diyus no Amoy din. Sikita
sikanog-ilingon topanimayoydinkomasaligonki
no ogpaabut to sikan insaad ni Cristo no iyan isab
igpanghimantug ta.

Kona Ki Ogsupak to Diyus

* 3:5 Ingmaan on sikan pinaagi ki Jesus. Basaha to Hibru 1:1,2.

7Kaling ogligdongan ta to kagi to Ispiritu Santu
bahin to diya masinupakon nomgo Hibru no pig-
iling,
“Kuntoonno aedow, komeyduon igpadinog iyu to

Diyus,
8-9kona kow ogpadoson-doson
angod to diyamgo kaaw-apuan now

no migsupak to Diyus diya to matahay no
banwa.

Su kagi to Diyus,
‘Inggad naaha dan on to mgo milagru no pighi-

nang ku sed to kap-atan no tuig,
migpadajun gihapun sikandan to pag-anti
kanay.

10Kaling hilabi a naboyu kandan
aw nakaikagi a to,

Kanunoy ogsuwoy to hona-hona dan,
aw kona sikandan og-unug kanay.

11Tongod to hilabi no kayangot ku,
nanapa a no konad sikandan ogpakased duon to

sikan banwa
no pighinaat ku no ogkapahuwajan dan
podom.’ ”†

12 Kaling mgo suun, susiha to ginhawa now su
unukomeyduondumaduon iyunoogpakasaeaw
og-ojow to pagtuu. Su pinaagi to sikan, ogkata-
likudan dan to buhi no Diyus.

13Nasi no kotobmey pad panahon, ogdinasigay
kinow agun kona ki malimbungan to sae no iyan
ogpakailing to pagdoson to uyu ta.
† 3:11 Salmo 95:7-11

14 Su ogkatawag ki no mgo duma ni Cristo ko
padajunon ta to madigon no pagsalig kandin an-
god to diya bag-u ki pad tuu.

15 Ibotang duon to ginhawa now sikan pig-iling,
“Kuntoonno aedow, komeyduon igpadinog iyu to

Diyus,
kona kow ogpadoson-doson
angod to diyamgo kaaw-apuan now

no migsupak to Diyus diya to matahay no
banwa.”‡

16Na, hintawaman todiyanamakadinog tokagi
toDiyus dimigsupak gihapun? TodiyamgoHibru
no pigdaya ni Moises likat to Ehipto.

17 Aw hintawa man to diya migpayangot to
Diyus sed to kap-atan no tuig? To diya da gihapun
mgo Hibru no namakasae. Kaling pigpahamtan-
gan sikandan to kastigu aw kangkamatoy duon to
sikanmatahay no banwa.

18 Sikandan gihapun no masinupakon no mgo
otow to pig-igu to sapa to Diyus no pig-iling,
“Konad sikandan ogpakased duon to sikan banwa

no pighinaat ku no ogkapahuwajan dan
podom.”§

19 Kaling namaan ki no iyan wada dan ikased
duon to sikan no banwa su wada sikandan tuu to
diya pig-ikagi to Diyus.

4
To Pagsed duon to Pahuwajanan no Pighinaat

to Diyus

‡ 3:15 Salmo 95:7,8 § 3:18 Salmo 95:11

1 Di inggad wada makased to diya mgo Hibru
duon to sikanpahuwajanannopighinaat toDiyus,
ogkatuman gihapun to diya saad din. Kaling
ogdedeyjow ki su unu ko meyduon duma ita no
kona ogpakayakip duon.

2 Su pig-abut kid to sikan Madojow no Naw-
nangonon angod isab kandan, di sikandan wada
makapahimuyus to sikan suwadadanman tuuhi.

3Sikita da no namanuu iyan nakayakip duon to
sikan no pagpahuway, sumig-iling to Diyus,
“Tongod to hilabi no kayangot ku,
nanapa a no konad sikandan ogpakased duon to

sikan banwa
no pighinaat ku no ogkapahuwajan dan
podom.”*

Pig-ikagi din sikan inggad tapus din on nahinaat
sikan pahuwajanan sugud pad to paghinang din
to kalibutan.
4 Su sed to onom no aedow pighinang din to tibo,
aw meyduon sinuyat no kagi din bahin to sikan
ikapitu no aedow no pig-iling,
“Migpahuway to Diyus duon to ikapitu no aedow
su natapus din on to tibomgo hinangonon din.”†
5Ogkasabutan no meyduon iyan pagpahuway no
pighinaat to Diyus no wada kapuesi to diya mgo
Hibru, sumig-ikagimanda toDiyus bahin to sikan
nomig-iling, “Konad sikandan ogpakased duon to
sikan banwa no pighinaat ku no ogkapahuwajan
dan podom.”
6 Na, manno wada makased to diya una no na-
makadinog to sikan madojow no nawnangonon

* 4:3 Salmo 95:11 † 4:4 Genesis 2:2

tongod to pagsupakdan,migpasabut nomeyduon
da gihapun pagpahuway no ing-andam to otow.
7 Kaling mey on manda yain no panahon no im-
bogoy to Diyus agun makased to otow. Aw seinid
on sikan no panahon. Su paglisig to mahan-in no
katuigan, impasuyat to Diyus ki David sikan pig-
iling,
“Kuntoon no aedow komeyduon igpadinog iyu to

Diyus,
kona kow ogpadoson-doson.”‡

8 Na, si Josue iyan mig-ilis ki Moises to pagpan-
guyu to mgo Hibru pailing duon to sikan banwa
no insaad to Diyus kandan, di kona no sikan no
banwa to diya pahuwajanan no ing-ikagi to Diyus
ita. Su ko natuman on pa sikan no pagpahuway
duon ki Josue, wadad podom hisguti to Diyus
sikan og-abut no yain no aedow no ogpapahuwa-
jon to mgo otow.
9Kalingogkasabutan tanomeyduonpagpahuway
no pighinaat para to mgo sakup to Diyus.
10 Su to otow no ogpahimuyus to sikan no
pahuway ogsigkon on to kaugalingon din no
hinangonon, angod isab to Diyus no migsigkon to
paghinang to kalibutan duon to ikapitu no aedow.
11Kalingogpaningkamotkinomakayakipki duon
to sikan no pagpahuway. Kona ki podom maan-
god to diya mgo Hibru no wada makased duon to
sikan no pahuwajanan tongod to pagsupak dan to
Diyus.

12 Su to kagi to Diyus buhi dow gamhanan.
Yabow sikan no mahait kay to ispada no daduwa
to hait su og-utong duon to mgo yoyoatan dow
‡ 4:7 Salmo 95:7,8

kabokogan, aw ogyagbas inggad diya to kinaday-
oman no bahin to ginhawa to otow. Su pinaagi
to sikan kagi to Diyus, ogkamaanan to mgo hona-
hona dow tuud to otow.

13Wada yagboy kona ogkitaon to Diyus, su tibo
mapajag to pag-aha din. Aw sikandin to ogsukut
ita to tibomgo hinang dow hona-hona ta.

Si Jesus on to Kinayabawan no Magdudumaya
to Pagtuman Ta to Diyus

14 Na, ogdigonon ta to pagtuu no og-ilingon ta
no natagonan tad su mey on kinayabawan no
magdudumaya to pagtuu ta nonakaandiyad on to
yangit. Si Jesus sikan no Anak to Diyus.

15Aw sikan kinayabawan nomagdudumaya ita
ogpakasabut to ogbation ta no mgo kayotoy su
migpakaotow sikandin aw nakabaja to yain-yain
nomgo pagtintal angod to ogkabajaan ta, di wada
sikandin katintal.

16 Tongod kandin, masaligon ki no ogduguk to
Diyus su hilabi man sikandin ogkae-at ita, aw
ogtabanganki din komeyduonogkinahangyanon
ta.

5
1 Ko mey otow duon to mgo Hibru no ogkahi-

nang no kinayabawan no magdudumaya to tin-
uuhan dan, ogpilion sikandin no iyan ogpan-
gatubang to Diyus tongod to angod din no mgo
otow. Oghalad sikandin to mgo mananap no
oghimatajan aw ogtutungon tongod to mgo sae
dan yakip to duma pad no igbogoy diya to Diyus.

2 Na, su angod da man sikandin to kagobu to
angod din nomgo otow, ogkapailuban din to diya
wada dalimagmagan dow to diya ogpakasae.

3 Aw manno ogpakasae isab sikandin, oghalad
sikandin kona no tongod da to sae to kaotawan, di
hasta isab to kaugalingon din no sae.

4 Wada ogpakaboboot to paghinang to kau-
galingondin to pagka-kinayabawannomagdudu-
maya, su Diyus to ogpili to ogbogajan din to sikan
dongganon no katongdanan angod to pagpili din
ki Aaron to diya una no panahon.

5 Si Jesu-Cristo wada isab boboot to paghinang
to kaugalingon din to pagka-kinayabawan no
magdudumaya to pagtuu ta, su Diyus yagboy to
migbogoy kandin to sikan no katongdanan. Su
pig-ikagihan din si Jesus,
“Anak ku sikuna,

aw kuntoon igmaan ku no siakon to Amoy
nu.”*

6Meyduon isab sinuyat no kagi din no pig-iling,
“Sikuna to ogdumaya to pagtuman kanay towada

katapusan
angod to pagdumaya ni Melquisedec to diya
una.”†

7 No dini pad si Jesus to kalibutan, maagbot to
pagpangamuju din duma to yuha, su namaanan
din no Diyus da to ogpakayuwas kandin to ka-
matajon. Pigdinog to Diyus sikan mgo pag-ampu
din sumigpaobos sikandin to pagboot to Diyus no
Amoy din.

* 5:5 Salmo 2:7 † 5:6 Salmo 110:4

8 InggadAnak sikandin to Diyus, naanad sikandin
to pagsugut to Diyus pinaagi to mgo kalisod no
nabajaan din.
9 Aw pagkatuman din on to tibo impahinang
kandin, nahinang on sikandin no Manyuyuwas
to tibo no ogsugut kandin agun no mabogajan
sikandan to kinabuhi no wada katapusan.
10Pigbogajan sikandin toDiyus to katongdanan to
pagka-kinayabawan no magdudumaya to pagtuu
ta angod to diya ki Melquisedec to diya una pad
yagboy no panahon.

To Pagsangkod to Pagtuu ki Jesus
11Mahan-in pad podom to ig-ikagi ku iyu bahin

to sikan, di malisod su kona kow mojow og-
pakasabut.

12Nayugoy kow da man tuu ki Jesus, aw anga-
jan kow on podom no makapang-anad to kagi to
Diyus. Di kona sikanogkahimusuogkinahangyan
pad nasi no anadon kow manda to diya una no
impang-anad no mgo kagi din. Angod to ogdudu
kow pad su kona kow ogpakakoon tomadoson no
koonon!

13 To otow no angod to sikan kona pad og-
pakasabut to igpang-anad bahin to pagkiyaya to
madojow dowmadoot.

14 Di to mgo sangkod on ogpakasopa to mado-
son no koonon, no ko ita pa, naanad on sikan-
dan to pagkiyaya to madojow dow madoot su
ogpakasabut on tomadayom no igpang-anad.

6
1Kaling ogpasangkod ki aw ogpadajun ki duon

to madayom no igpang-anad. Kona tad ogbalik-

balikon to diya una no impang-anad no iyan
pigsikadan to pagtuu ta ki Cristo angod to pag-
sosey dow pag-ojow tomgo hinang nowada pues,
bahin isab to pagtuu dow pagsalig ta to Diyus,

2 bahin to mgo tumanon angod to
pagpanghugas dow pagbawtismu, bahin to
pagsampoyong,* bahin to pagbanhaw to mgo
patoy dow bahin to wada katapusan no kastigu.

3 Na, ko itugut to Diyus, ogpadajun ki duon to
madayom no igpang-anad.

4 Na, bahin to diya namanalikud on to pagtuu
dan, og-amonuhon man to pagpasosey manda
kandan dow pagpatalikud to mgo sae dan dow
to pagpabalik to pagtuu dan? Su natang-awan
on man to Diyus to hona-hona dan, nakabaja on
sikandan to yangitnon no mgo kadojawan, aw
duma on sikandan to diya nangkabahinan to ga-
hom to Ispiritu Santu.

5Nabajaan dan on to kadojow to kagi to Diyus,
awnakitaandanon togahomtoDiyusnoogkakita
isab diya to mahudi no panahon.

6 Na, ko talikudan dan on sikan tibo, konad
ogkahimu to pagpabalik, su kibali inyansang dan
manda duon to krus si Jesus no Anak to Diyus aw
pakasikawi.

7Angod pananglit to pasak. To uma no ogsojop
to udan aw og-abútan ogkapuesan yagboy to tag-
uma. Na, to otow no angod to sikan uma ogpaki-
taon to Diyus to kadojow din.

* 6:2 To diya no panahon, ogsampoyongan to otow agun sedan
to Ispiritu Santu ubin mailing no sakup ni Cristo ubin bogajan to
katongdanan to pagtuman to trabahu to Diyus.

8Di to otow no angod to uma no iyan da oggiti
to sampinit dow duma nomgo bagnot kona ogka-
puesan to Diyus. Ogpahamtangan nasi sikandin
to kastigu.

9Namgo suun, inggad sikan to pig-ikagi ku iyu,
masaligon a no kona kow ogkaangod to sikan, su
tomgo hinang now ogpakiyaya no yuwas kow on.

10 Su matarong yagboy to Diyus. Kona din
ogkalingawan to pagtabang now to angod nowno
mgo sakup din tongod to gugma now kandin, aw
migpadajun kow to pagtabang kandan hangtod
kuntoon.

11 Iyanogkaliyagannoynokada sobuuk iyumu-
padajun to pagpaningkamot kotob to katapusan
agun nomatuman to tibo og-imanon now.

12 Oghangyu a no kona kow oghukow, nasi
no sunudon now sikan mgo magtutuu no og-
pakadawat to tibo insaad to Diyus su madigon
man to pagtuu dan aw kona isab og-abyajon to
pagpaabut kandin.

Ogkatuman Yagboy to Saad to Diyus
13 Hona-honaa si Abraham no pigsaadan to

Diyus. Manno wada yabow to Diyus, ngadan din
mismu to insapa to sikan.

14Mig-iling sikandin, “Ogpanalanginan ku yag-
boy sikuna aw ogpabuadon ku to mgo kaliwat
nu.”†

15Awmannowada abyaja si Abraham to pagta-
gad, natuman to diya insaad kandin to Diyus.

† 6:14 Genesis 22:17

16Na, ko mey otow no ogdigon to kagi din, iyan
igsapa din to yabow kandin to pagkaotow. Aw
mannomigsapa on sikandin, wadad ogpakayalis.

17-18 To Diyus isab, pigsapaan din to diya saad
din agun no masiguru to diya pigsaadan din no
ogkatuman yagboy sikan. Su kona ogkaisab to
planu to Diyus, aw kona ogkahimu no ogginayu
sikandin. Kaling sikita no namandangop on
kandin, ogkadasig ki to pag-iman to diya insaad
din.

19 Sikan no pag-iman ta ogpakadigon to gin-
hawa ta angod to kadigon to teybatu to barku no
kona ogkaisig. Aw pinaagi isab to sikan no pag-
iman ta, angod to nakased kid duon to Pinakabal-
aan no Sinabong duon to Bayoy to Diyus.

20Susi Jesus iyannakauna itanomigsedduon to
atubangan to Diyus tongod ita. Sikandin to wada
katapusan no magdudumaya to pagtuu ta angod
to pagdumaya ni Melquisedec to diya una.

7
SiMelquisedec

1 Na, si Melquisedec hari to yunsud to Salem
to diya karaan no panahon, aw magdudumaya
isab sikandin to pagtuman to Diyus no Yabow to
Tibo. Sikandin to migtagbu ki Abraham no na-
puun to pagdaog to diya kuntra din no mgo hari.
Pagtagbu kandin ni Melquisedec, nanghinaut no
madojawan to Diyus si Abraham.

2 Tapus to sikan, pigbogajan ni Abraham si
Melquisedec to ikasampuyu no bahin to diya
nangkaagow din. Na, to ngadan no Melquisedec
daduwa to kahuyugan. To una no kahuyugan,

‘Matarong no Hari’ aw to ikaduwa, ‘Hari to Kali-
now’ su hari man sikandin to Salem no iyan
kahuyugan to kalinow.

3Wadakahisguti tomgo ginikanandowkapuun
ni Melquisedec. Wada isab kahisguti to pag-anak
kandin dow to pagkamatoy din. Kaling igkapag-
angod sikandin ki Jesus no Anak to Diyus, su an-
god to wada napuunan din aw wada katapusan,
aw angod isab to wada katapusan to pagdumaya
din to pagtuman to Diyus.

4 Hona-honaa to pagkayabow ni Melquisedec!
Su una, ngani man si Abraham no bantugan no
minuna, di migbogoy ki Melquisedec to ikasam-
puyu to tibo nangkaagow din diya to gerahan.

5Ko kaliwat pa si Melquisedec ni Levi, masajun
podom ogsabuton sikan pagbogoy ni Abraham
kandin. Sumeyduon balaod to mgo Hibru no pig-
iling no to mgo kaliwat ni Levi no magdudumaya
to tinuuhan to mgo Hibru ogbogajan to ikasam-
puyu no bahin to pinangitaan to angod dan no
mgo Hibru, inggad mgo kaliwat isab sikandan ni
Abraham.

6 Di si Melquisedec ogkamaanan ta no yabow
su inggad kona sikandin no kaliwat ni Levi,
nakadawat gihapun to diya ikasampuyuno bahin
to nangkaagow ni Abraham. Ikaduwa, nanghin-
aut sikandin no madojawan to Diyus si Abraham
no iyan pigbogajan to Diyus to mgo saad din.

7 Aw namaan ki no yabow sikan ogpanalangin
kay to sikan ogpanalanginan din.

8 Ikatoyu, ogkamatoy da sikan mgo kaliwat
ni Levi no ogbogajan to ikasampuyu no bahin
to mgo pinangitaan. Di si Melquisedec, wada

kahisguti duon to Kasuyatan no meyduon ka-
matajon din, nasi no mig-iling no ogpadajun to
pagka-magdudumaya din.

9 Ikaupat, ogpakailing ki no ngani si Levi no apu
to sikan ogpamakadawat to ikasampuyu duon
to angod dan no mgo Hibru, di kibali migbogoy
sikandin to ikasampuyu ki Melquisedec.

10 Su inggad wada pad kaotow si Levi to diya
no panahon, ogpakailing ki no duon on sikandin
to yawa ni Abraham no apu din to diya tagbuhon
sikandin ni Melquisedec.

To Katongdanan to mgo Kaliwat ni Levi Pig-
ilisan on ki Jesus

11 Pagbogoy to Diyus to mgo balaod din diya to
mgo Hibru, iyan pigpadumaya din to tinuuhan
dan si Aaron dow to angod din no mgo kaliwat ni
Levi. Di namaan ki no kona ogkagawang to sae
pinaagi to pagtuman dan to Diyus. Su ko mailing
to sikan, konad podom ogkinahangyan to yain
pad nomagdudumaya no angod ki Melquisedec.

12 Aw ko ilisan to pagdumaya to sikan mgo
kaliwat ni Levi, kinahangyan no ilisan isab sikan
balaod.

13-14Namaan ki no pig-ilisan on sikan su si Jesus
no Ginuu ta no iyan ognangonon no mig-ilis kan-
dan, kona no kaliwat ni Levi. Su namaanan ta no
kaliwat sikandin ni Juda, aw to tibo mgo kaliwat
ni Juda, sikandin da to nabogajan to sikan no ka-
tongdanan. Suwada hisguti ni Moises to diya una
no meyduon kaliwat ni Juda no ogpadumayahon
to pagtuman to Diyus.

15 Ogkasabutan yagboy no nailisan on to diya
unanomgobalaoddowpagdumaya, su si Jesusno
iyan ing-ilis, yahi to pagka-magdudumaya din su
angod onman to pagdumaya ni Melquisedec.

16 To pagbogoy kandin to sikan katongdanan
kona no tongod to kapuun din no iyan balaod no
imbilin ni Moises, di tongod to yabow no pagk-
agamhanan din, su wada sangkoan to kinabuhi
din.

17 Su meyduon sinuyat no kagi to Diyus kandin
no pig-iling,
“Sikuna to ogdumaya to pagtuman kanay towada

katapusan
angod to pagdumaya ni Melquisedec to diya
una.”*

18 Duon to sikan, ogpakasabut ki no pig-ilisan
to Diyus sikan una no mgo balaod su magobu aw
kona yagboy ogpakatabang ita,

19su konaki ogkahimpit pinaagi to pagtuman to
sikan. Kaling pig-ilisan sikan to Diyus to yabi no
madojow no ogkaimanan ta no iyan ogpakadaya
ita duon to atubangan to Diyus.

20Meyduon isabyainno igkadojowto sikanbag-
u no paagi to Diyus. Su to diya una ko meyduon
ogbogajan toDiyus tokatongdanan topagdumaya
to pagtuman kandin, kona ogpadumahan to sapa.

21 Di no si Jesus on to pigbogajan to sikan no
katongdanan, pigpadumahan to Diyus to sapa no
pig-iling,
“Siak no Diyus ogsaad ikow no ogkahinang ka

no wada katapusan no magdudumaya to
pagtuman kanay,

* 7:17 Salmo 110:4

aw kona ogkaisab to hona-hona ku.”†
22Kaling namaan ki no sikan bag-u no kasabutan
yabow to sikan tahan, su si Jesus iyan pasalig to
sikan bag-u.

23 To diya una, to otow no meyduon katong-
danan to pagdumaya to tinuuhan to mgo Hibru,
kona oghangtod su ogkamatoy da sikandin aw
ogkailisan.

24 Di si Jesus wada katapusan to kinabuhi din,
kaling kona yagboy ogkailisan to katongdanan
din to pagdumaya to pagtuu ta.

25Tongod to sikan, ogkahimpit din to pagyuwas
to inggad hintawa no ogpadani to Diyus pinaagi
kandin. Su wada katapusan to kinabuhi din
aw kanunoy din sikandan ogkaabugaran duon to
atubangan to Diyus.

26Si Jesus iyan kinayabawan nomagdudumaya
no angay ita su wada sakot no maligsom duon to
ginhawa din aw wada igkasawoy kandin. Yahi
sikandin ita no mgo makasasaya, aw pigbogajan
on sikandin to kinayabawan no katongod diya to
yangit.

27 Kona sikandin no angod to diya mgo mag-
dudumaya to tinuuhan to mgo Hibru no ogkina-
hangyan to mananap no ogtutungon no ighalad
diya to Diyus kada aedow tongod to kaugalingon
dan no sae ayha oghalad tongod to mgo sae to
kaotawan. Su si Jesus, kasobuuk din da ihalad to
kaugalingon din no yawa tongod ita, aw igu on to
diya.

28Ojow pa to diya balaod no imbilin ni Moises
to mgo Hibru, iyan ogbogajan to katongdanan
† 7:21 Salmo 110:4

to pagka-magdudumaya to tinuuhan dan to mgo
otow no ogpakasae da, su ingkaanat man to otow
no ogpakasae. Di ojow pa to sapa to Diyus no
nakasunu to sikan balaod, iyan on pigbogajan to
sikan no katongdanan si Jesus no Anak to Diyus
no himpit hangtod to wada katapusan.

8
ToPagkayabowtoKasabutannoOgdumayahon

ni Jesus
1 Na, ko paulion ta to tibo nahisgutan kud

on, seini to igpasabut. Si Jesus no iyan on ki-
nayabawan no magdudumaya to pagtuu ta pig-
paingkudonduondapit to kalintuuno takidingan
to Diyus diya to yangit pagpakiyaya to dongog
dow katongod din.

2 Aw duon din on ogtumanon to katongdanan
din su sikan to tinoodno simbahannopigtukud to
Diyus, konad no angod to diya tulda no simbahan
to diya karaan no panahon.

3 To otow no nahinang no kinayabawan no
magdudumaya to tinuuhan to mgo Hibru, iyan
trabahudin topaghalad tomgomananapnoogtu-
tungon dow to dumano igbogoy to kaotawandiya
to Diyus. Na, manno si Jesus on to kinayabawan
no magdudumaya to pagtuu ta, kinahangyan no
meyduon isab ighalad din.

4 Ko dini da pa sikandin to kalibutan, kona
sikandin ogka-magdudumaya su mey on man og-
pamanuman to sikan mgo tumanon no insugu to
mgo balaod no imbilin ni Moises.

5Migtuman sikandan to katongdanandanduon
to kalibutanon no simbahan no yambung puli
to sikan tinood no simbahan diya to yangit. Su
no wada pad tukuda ni Moises to diya tulda no
simbahan to diya una, pignongnong sikandin to
Diyus no mig-iling, “Siguruha no mahinang nu
sikan simbahan no angod to sikan impakita kud
ikow kani to bubungan.”*

6Di to pagtumanni Jesus kuntoon diya to yangit
yabow pad duon to pagtuman to diya mgo otow.
Awsikanbag-unokasabutannopig-abugarandin
agun nomadawat ki to Diyus yabow on isab duon
to sikan tahan no kasabutan. Su yabow to mgo
saad to Diyus no pigsikadan to sikan bag-u.

7 Su ko himpit pa to diya una no kasabutan,
wada podom ilisi.

8Diwada kasaja-i to Diyus to pamatasan tomgo
otow no sakup to diya una no kasabutan. Kaling
mig-iling sikandin,
“Meyduon panahon no ogtukud a to bag-u no

kasabutan duon to tibo mgo kaliwat ni Is-
rael dow ni Juda.

9Kona sikan ogkaangod to diya una no kasabutan
no pigtukud ku duon to mgo kaaw-apuan
dan

no payuwason ku sikandan to Ehipto
angod to amoy no ogpikit to anak din.

Suwada kayugoy, migsupak sikandan to diya una
no kasabutan ku kandan.

Kaling puli ku sikandan pigpabay-anan, kagi to
Ginuu.

* 8:5 Exodo 25:40

10Na, seini to bag-u no kasabutan no oghinangon
ku duon tomgo kaliwat ni Israel:

Tomgo sugu ku igbotang ku duon to ginhawa
dow hona-hona dan.

Og-angkonon a dan no Diyus dan,
aw og-angkonon ku isab sikandan no
kaotawan ku.

11 Kaling konad no kinahangyan no mey pad og-
pakiyaya kanay diya to duma,

su to tibo mgo otow, bantugan ko obos,
ogkiyaya on kanay.

12Oggawangon kud tomgo sae dan.
Kona kud ogdomdomon to mgo kayapasan
dan.”†

13Na, manno mig-iling to Diyus no mey on bag-
u no kasabutan, ogkamaanan ta nowadadpues to
diya tahan. Aw kona ogkayugoy, ogkagawang on.

9
To Tahan no Paagi to Pagtuman to Diyus

1No hinangon to Diyus to diya una no kasabu-
tan duon to kaotawan din, pignangonan din
sikandan dow og-amonuhon dan to pagsimba
kandin, aw pigpahinang din sikandan to tulda no
simbahan kani to kalibutan.

2 Duon to sikan una no sinabong no og-ilingon
no Balaan no Sinabong, meyduon lamisa dow
untudanan to pitu no mgo soga. Duon to sikan
lamisa, meyduon pan no inghalad diya to Diyus.

3 Sikan ikaduwa no sinabong og-ilingon to
Pinakabalaan no Sinabong aw pigyoponan to
madamey no panapton.
† 8:12 Jeremias 31:31-34

4 Duon to sikan, meyduon buyawan no tutun-
ganan to insensu dow sikan kahun no pigkep-
kupan to buyawan no og-ilingon to Sedanan to
Kasabutan. Insed duon to buyawan no tibud
no pigbotangan to sikan pagkoon no og-ilingon
to mana. Duon isab to diya agos ni Aaron no
migsalingsing hasta to diya daduwa no tinabla no
batu no pigsuyatan to Diyus to mgo balaod din.

5 Duon to babow to sikan Sedanan to Kasabu-
tan meyduon daduwa no pighinang no impaaw-
angod to mgo anghil no ogpasabut no mig-ugpa
to Diyus duon. To mgo pagikpik dan pigbukyad
duon to yongod to tak-ob to sikan Sedanan to
Kasabutan no iyan ogpitikan to yangosa to man-
anap no ighalad tongod to mgo sae to kaotawan.
Mahan-in pad podom to ogkaikagi bahin to sikan,
di kona ta ogkahisgutan tibo kuntoon.

6Na, anoy man no mahimotang on to tibo ogk-
agamit duon to sikan simbahan, ogsed to mgo
magdudumaya to tinuuhandanduon to sikanuna
no sinabong kada aedow su ogtuman to katong-
danan dan.

7 Di sikan Pinakabalaan no Sinabong, iyan
da ogpakased sikan kinayabawan no magdudu-
maya, di kasobuuk da to songo tuig. Aw ko ogsed
sikandin duon, kinahangyan no ogdaya to yan-
gosa no ighalad tongod to mgo sae din hasta to
mgo sae nowada tuudi to angod din nomgo otow.

8 Pinaagi to sikan, ogpasabuton ki to Ispir-
itu Santu no kotob no sakup pad sikandan to
balaod to sikan Pinakabalaan no Sinabong, kona
ogkahimu to otow to pagsed duon to atubangan to
Diyus.

9Na, sikan tibo mgo tumanon, yambung puli to
nangkatuman on ni Cristo. Su kona no igu to diya
ighalad yakip to mgo mananap no ogtutungon,
su kona sikan ogpakahinlu to kunsinsya to diya
ogpamanimba.

10 Su sikan mgo tumanon bahin da to yawa to
otow, angod pananglit to pagkoon, pag-inom dow
paghugas. Ogtumanon sikan kotob da no ilisan
sikan to Diyus to bag-u no paagi.

ToHimpit no Halad ni Jesus
11 Di kuntoon si Jesu-Cristo on to pigbogajan

to katongdanan isip kinayabawan no magdudu-
maya to pagtuu ta, aw ogkapuesan tad to mgo
kadojawan no nadaya din. To lugar no ogtu-
manan din kona no angod to diya tulda no simba-
han su konad no otow to mighinang to sikan aw
kona no kani to kalibutan. Yabow on nomadojow
sikan dow himpit su yangitnon on.

12 Kasobuuk da sikandin sed to sikan Pinaka-
balaan no Sinabong diya to yangit, aw igu on to
diya. Pagsed din duon, kona no iyan pigdae din
to puli yangosa to kanding dow nati no baka, di
iyan pigdaya din to kaugalingon din no yangosa.
Aw pinaagi to sikan, pigbogajan ki din to wada
katapusan no kayuwasan.

13 To diya una, ko mey otow no og-isipon no
maligsom duon to atubangan to Diyus, ogpitikan
to yangosa to baka dow kanding hasta alibu to
pigtutungnonatinobakaagunkonadonsikandin
og-isipon nomaligsom. Di duon da sikan to gawas
to yawa din.

14 Na, ko sikan to nakahinlu to yawa to otow
to diya una, iyan on man kona mahinlu to otow
kuntoon pinaagi to yangosa ni Cristo! Su sikan
yangosa din ogpakahugas to ginhawa ta no nalig-
soman to mgo hinang no wada pues agun no
ogpakatuman kid kuntoon to buhi no Diyus. Su
si Cristo no wada yagboy sae, inghalad din to
kaugalingon din diya to Diyus pinaagi to wada
katapusan no Ispiritu Santu.

15Kaling sikandin on to og-abugar to sikan bag-
u no kasabutan agun no ogkadawat to tibo mgo
pinili to Diyus to mangkadojow no insaad din no
kona ogkagawang. Ogkahimu sikan su migpaki-
matoy si Cristo agun no mayuwas sikandan to
mgo sae dan to diya panahon no sakup pad sikan-
dan to diya tahan no kasabutan.

16-17 Na, ko pananglitan mey otow no og-
pangumbilin, sikan no pangumbilin kona pad og-
pues ko buhi pad sikandin. Ayha da ogkatuman
sikan no pangumbilin ko patoy on sikandin.

18 Kaling to diya tahan no kasabutan kona og-
pues ko wada oghimatajan no igpayangosa.

19SunopasabutonniMoises tokaotawan to tibo
mgo balaod to Diyus, pigpayangosahan din. Su
migpudut sikandin to yangosa to pighimatajan no
mgo nati no baka aw sakoti to wohig. Migpudut
isab sikandin tomaintokno sanganoog-ilingon to
hisupu aw libodi to bubue to karneru no pigtina
to mayogdog aw itoknob duon to yangosa. Duon
to atubangan to tibo kaotawan impitik din sikan
yangosa duon to sikan libru to mgo balaod dow
diya to kaotawan.

20Kagi din, “Seini no yangosa igdigon to kasabu-
tan no igpatuman to Diyus iyu.”

21 Pigpitikan din isab to yangosa sikan sim-
bahan dow to tibo mgo botang duon to sed no
oggamiton to pagtuman to Diyus.

22 Su ojow pa to sikan mgo balaod, halus tibo
kinahangyan no hinluan to yangosa. Su iyan da
ogkagawang to sae komey og-awas no yangosa.

23 Kaling kinahangyan no hinluan to yangosa
to mananap sikan tibo no yambung puli to sikan
tinood no simbahan diya to yangit. Di sikan diya
to yangit, kinahangyannomeyduonyabowpad to
kadojow no ighalad.

24 Su si Jesus wada sed duon to Pinakabalaan
no Sinabong no hininang to otow kani to pasak,
su sikanno simbahan impaaw-angodpuli to sikan
ugpaanan to Diyus no diya to yangit. Nasi nomig-
andiya si Jesus to yangit duon yagboy to atuban-
gan to Diyus to pag-abugar ita.

25Aw to hinang din kona no angod to hinang to
diya kinayabawannomagdudumaya to tinuuhan
to mgo Hibru dini to pasak no ogsed duon to
Pinakabalaan no Sinabong kada tuig to paghalad
to yangosa to mananap. Su si Jesus wada pinauli
to pagpaawas to yangosa din.

26Konailing pa to sikan, konano kapila da paki-
matoy si Cristo sugud no mahinang seini kalibu-
tan. Di kuntoon no oghinapus on to kalibutan,
mig-andini si Jesus to pagbogtas to gahom to sae
pinaagi to kasobuuk da no pagpakimatoy din.

27 Ingkaanat to otow no kasobuuk da ogkam-
atoy, aw tapus to sikan, og-atubang on to Diyus
agun hukuman.

28 Si Jesus kasobuuk da isab pakimatoy agun
magawang to sae to mahan-in no mgo otow. Og-
pauli sikandin dini to kalibutan kona no tongod
to mgo sae ta, di to pagyuwas to tibo no ogpaabut
kandin.

10
1 Na, sikan mgo balaod no imbilin ni Moises

yambung puli to tibo kadojawan no ogkaangkon
tad on kuntoon pinaagi ki Cristo. Kaling sikan
pagbalik-balik to tinuig no paghalad to mananap
konayagboyogpakahimpit to otownoogtuman to
sikan.

2Su ko ogkahinluan pa yagboy to diya ogtuman
to Diyus to sikan no paagi, konad podom kina-
hangyan no oghalad pad, su kona dan on man
ogbation no sae-an gihapun sikandan.

3-4 Di namaan ki no kona ogkagawang to mgo
sae pinaagi to pagpaawas to yangosa to baka dow
kanding. Puli sikan pagpadomdom to mgo otow
kada tuig no nakasae sikandan.

5-6Kaling pag-andinid on ni Cristo to kalibutan,
pig-ikagihan din to Amoy din no Diyus,
“Kona no iyan og-awoson nu to mgo mananap

dow to duma no igbogoy ikow.
Kona ka ogkasajaan tomgomananap no ogtutun-

gon
dowdumanomgo halad no iggawang podom
to sae.

Kaling pighinaatan a nu to yawa.
7Na, seini a Diyus ku,

su ogtumanon ku to pagboot nu no nasuyat
duon to Kasuyatan bahin kanay.”*

* 10:7 Salmo 40:6-8

8 Namaan si Jesus no kona ogkasajaan to Diyus
to mgo mananap no ogtutungon dow to duma no
mgo halad no iggawang podom tomgo sae inggad
insugu sikan to balaod.
9Mig-ikagi sikandin, “Seini a su ogtumanon ku to
pagboot nu.” Tongod to sikan, ogkasabutan ta no
mey on bag-u no halad no ing-ilis to diya tahan.
10 Na, su pigtuman man ni Jesus to pagboot to
Amoy din, nahinang kid no kaotawan to Diyus
pinaagi to sikan kasobuuk da no paghalad to kau-
galingon din no yawa.

11Na, tomgomagdudumaya to tinuuhan tomgo
Hibru, ogtindog sikandan kada aedow to pagtu-
man to katongdanan dan. Ogbalik-balikon dan to
paghalad to ogtutungon nomgomananap inggad
kona sikan ogpakagawang to sae.

12 Di si Jesu-Cristo, tapus din ihalad sikan ka-
sobuuk da no halad din no ogpakagawang tomgo
sae ta, mig-ingkud sikandin duon to kalintuu no
takidingan to Diyus.

13Ogtagad sikandin duon kotob no madaog on
yagboy to Diyus to mgo kuntra ni Jesus,

14 su pinaagi to sikan kasobuuk da no halad
din, pighimpit din to wada katapusan to diya
ogpanghinangon no kaotawan din.

15 Meyduon isab ing-anad ita to Ispiritu Santu
duon to Kasuyatan to Diyus no pig-iling,
16 “Seini to bag-u no kasabutan no oghinangon ku

duon tomgo kaliwat ni Israel:
Tomgo sugu ku igbotang ku duon to ginhawa
dow hona-hona dan.”†

17Mig-ikagi isab sikandin,
† 10:16 Jeremias 31:33

“Kona kud ogdomdomon to mgo sae dow kaya-
pasan dan.”‡

18 Na, su tibo on man sikan napasaylu, konad
no kinahangyan no mey pad gihapun halad to
paggawang tomgo sae.

To Pagpadajun to Pagtuu
19 Kaling mgo suun, tongod to sikan impaawas

no yangosa ni Jesus, masaligon kid no ogsed duon
to sikan Pinakabalaan no Sinabong, no ko ita pa,
ogpakapadani kid to Diyus.

20 Su pinaagi to pagpakimatoy ni Jesus, mighi-
nang on sikandin to buhi no dayan§ agun maka-
payahus ki duon to atubangan to Diyus. Su to
pagkahigbit to diya madamey no panapton no
inyopon to Pinakabalaan no Sinabong duon to
Bayoy to Diyus* impananglit to kamatajon to
yawa ni Jesus.

21 Aw kona no sikan da, su sikandin on to ki-
nayabawan no magdudumaya to pagtuu ta no
mgo sakup to Diyus.

22 Na, tongod to sikan tibo, ogduguk kid on to
Diyus to matinod-anon no ginhawa dow hogot no
pagtuu. Su nahinluan on to kunsinsya ta angod
to napitikan kid to yangosa ni Jesus, aw angod on
isab to pighugasan kid to wohig.

23Na, ogdigonan ta to pag-iman to tibo insaad to
Diyus no pig-iling ta no pigtuuhan ta. Su ogkasali-
gan sikandin no ogtumanon din sikan tibo.

‡ 10:17 Jeremias 31:34 § 10:20 Si Cristo sikan og-ilingon to buhi
nodayan. Basaha isab to Juan14:6. * 10:20Ogkabasa seini duon
to Marcos 15:38.

24 Kanunoy ki isab oghona-hona dow og-
amonuhon to pagdinasigay agun ogkahigugma ta
to duma dow ogpakahinang ki to madojow.

25 Kona ki podom maangod to duma no mgo
magtutuu no mig-ojow on to pagsimba. Nasi no
oghihimun ki agun no ogkadinasigay kinow, yabi
kuntoon no ogkamaanan tad no madani on og-
pauli si Jesu-Cristo.

26Su sikita nonakasabut on tomatuud, namaan
ki no wadad yain no halad no ogpakagawang to
mgo sae ta ko ogtuudon ta pad to pagpadajun to
paghinang to sae.

27 Su ko mailing to sikan, iyan da ogkaiman ta
to kahaedokanan no hukum dow to maagbot no
kaeju no igkastigu to tibo no ogsupak to Diyus.

28 To diya una, kona ogkayuujan to otow no
ogsupak to diya mgo balaod no imbilin ni Moises.
Oghimatajan yagboy ko meyduon daduwa ubin
tatoyu no ogpakakistigus.

29Na, ko sikan to ogkadeygan to diya ogsupak to
sikan mgo balaod, iyan on man kona kastiguhon
to otow no kibali ogdagilas† ki Jesus no Anak to
Diyus dow ogtamay to sikan makawkayuujon no
Ispiritu Santu. Mabog-at to ogsukuton kandin
su pinakawada din sikan yangosa ni Jesus no
indigon to kasabutan to Diyus ita awnakagawang
tomgo sae ta.

30 Namaan ki to oghinangon to Diyus to mgo
otow no angod to sikan su pig-iling din, “Siakon
to ogpanimayos.”‡ Mig-ikagi isab sikandin,

† 10:29 Ubin oggiok-giok ‡ 10:30 Deuteronornio 32:35

“Oghukuman to Ginuu to kaotawan din.”§
31Kaling kahaedokanan yagboy to kabotang to

otow no ogpahamtangan to kastigu to buhi no
Diyus.

32Na sikiyu, domdoma to diya una no panahon
no bag-u pad katang-awi to hona-hona now, su
migpadajun kow to pagtuu inggadmaagbot hilabi
to diya pig-antus now.

33 Meyduon mgo panahon no pigdoot-doot
kow aw sujan-sujana* duon to atubangan to
kaotawan. Meyduon isab mgo panahon no mig-
unung kow to angod now no mgo magtutuu no
mig-antus to pagdaog-daoga kandan.

34 Pigkae-atan aw pigtabangan now to
nangkapirisu tongod to pagtuu dan. Aw inggad
pig-agawan kow to mgo katigajunan, migtukhow
kow gihapun su namaan kownomeyduon yabow
no mgo katigajunan no intagama iyu no kona
ogkaagow aw oghangtod.

35 Kaling kona kow ogtalaw su ogbayosan to
Diyus to diya ogpadajun to pagsalig kandin.

36 Kinahangyan no mainantuson kow, su to
otow no ogtuman to pagboot to Diyus iyan og-
pakadawat to insaad din.

37 Su meyduon sinuyat no kagi to Diyus no pig-
iling,
“Madani on ogtidow sikan ogpaabuton now.

Kona sikandin ogyugoy.
38Tomgo otow no pig-isip ku no wadad sae,

§ 10:30 Deuteronomio 32:36 dow Salmo 135:14 * 10:33 To
Surigao noMinanubu: iyan-iyana

to kinabuhi dan igpasikad to pagsalig dan
kanay.

Di komeyduon ogsibog su ogkahaedok,
kona a ogkasajaan kandin.”†

39 Di sikita mgo suun, kona ki no angod to sikan
otow no kastiguhonon su migsibog, su madigon
man to pagtuu ta. Aw tongod to sikan, ogkayuwas
ki.

11
To Pagtuu tomgoMinuna

1Nokoy man sikan og-ilingon to pagtuu? Ko og-
tuu ki, masaligon ki no ogkatuman to og-imanon
ta inggad kona ta pad ogkitaon.

2-3 Pinaagi to pagtuu, ogpakasabut ki no pighi-
nang to Diyus to tibo pinaagi da to kagi din. Ko
ita pa, to tibo no ogkitaon ta napuun duon to
sikankona ogkitaon. Mahan-in tomgominunano
nasaja to Diyus tongod to pagtuu dan kandin.

4 Angod pananglit ki Abel. Tongod to pagtuu
din, pigdawat to Diyus to halad din, di to diya ki
Cain no kakoy din wada dawata. Tongod to sikan
no pagtuu ni Abel, nadawat sikandin to Diyus su
nasajaan to sikan halad din. Aw inggad nayugoy
da sikandin kamatoy, meyduon ingkaanad din ita
tongod to kadigon to pagtuu din.

5Si Enoc isab, pigdaya sikandin to Diyus diya to
yangit no wada baja to kamatajon. Puli sikandin
pigboyong su nasajaan to Diyus tongod to pagtuu
din no dini pad sikandin to pasak.
† 10:38Habacuc 2:3,4

6 Wada otow no ogkasaja to Diyus ko wada
pagtuu. Su to ogpadani to Diyus kinahangyan
no mutuu no meyduon Diyus aw mutuu isab no
ogbayosan to Diyus to tibo ogpamangha yagboy
kandin.

7 Si Noe nasaja isab to Diyus tongod to pagtuu
din, su pigpaminog din to pagpatahan to Diyus
bahin to ogkahitabu. Kaling mighinang sikandin
to sakajan no og-ilingon to arka agun mayuwas
sikandindowpamilyadin inggadwadapadugub*
no naaha din. Tongod to pagtuu, nadawat si Noe
to Diyus, aw ingkapakita din no hustu to pagkas-
tigu to Diyus to diya wada pamanuu.

8 Na si Abraham maaslag† isab to pagtuu, su
pigtuman din to sugu to Diyus no paandiyaon
sikandin to banwa no igbogoy kandin inggad
wada din kamaani to ogdeygan din.

9 Pagtidow din duon to sikan no banwa, pig-
tuuhan din no og-abut to panahon no igbogoy
kandin to Diyus sikan no pasak. Di no wada pad
katuman sikan no saad to Diyus, tulda to pig-
ugpaan din. Angod to sikan to diya pig-ugpaan to
anak din no si Isaac dow to apu din no si Jacob
no pigsaadan isab to Diyus to sikan no banwa.
Si Abraham wada matilon no kaugpa. Angod
sikandin to yampot‡

10 su migpaabut to panahon no ogtumanon to
Diyus to planu din to pagtukud to siyudad no
oghangtod.

11Tongod isab to pagtuu, nahinang si Abraham
no amoy inggad manigaon on yagboy sikandin
* 11:7 Ubin yonop † 11:8 To Surigao no Minanubu: madogi
‡ 11:9 Ubin dayu

aw si Sara no asawa din kona tahan ogpanganak.
Migsalig si Abraham no ogtumanon to Diyus to
diya insaad kandin.

12 Aw inggad hilabi on sikandin manigaon,
nakaliwat gihapun to mahan-in no angod to
kahan-in to mgo bituon diya to yangit aw angod
to danggoy diya to higad to dagat.

13 Tibo sikan no mgo otow nangkamatoy no
madigon to pagtuu. Wada dan iyan kadawat to
diya insaad to Diyus no buhi pad sikandan, di
nabandawan dan to katumanan to sikan aw in-
gkalipay dan. Pig-isip dan no mgo yampot puli
sikandan kani to kalibutan.

14Ogpasabut sikan no namangha pad sikandan
to banwa no ogkapatilonan.

15 Su ko pig-isip pa ni Abraham, ni Isaac dow
ni Jacob no banwa dan yagboy to diya piglikatan
dan, nakapauli podom sikandan.

16 Di iyan pig-awos dan to yabow pad to kado-
jow no banwa no diya to yangit. Kaling kona
igkasikow to Diyus ko ilingon dan sikandin no
Diyus dan. Namaanki no ingkalipay din sikandan
su pighinaatan din to siyudad.

17-18Namaan ki no pigsaadan to Diyus si Abra-
ham no pinaagi to anak din no si Isaac, oghan-in
hilabi to mgo kaliwat din. Di wada sikandin bal-
ibad no antihan to Diyus to pagtuu din pinaagi to
pagsugu kandin to paghimatoy to sikan sobuukon
no anak din aw ihalad.

19 Su pighona-hona din no inggad mamatoy
si Isaac, ogkahimuan to Diyus to pagbanhaw
kandin. Aw inggad wada katood to paghalad ki
Isaac, kibali patoy sikandin no nabanhaw.

20Na, pagtulin on ni Isaac,migtuu isab sikandin
to diya insaad to Diyus. Su nanghinaut sikandin
no madojawan to Diyus si Jacob dow si Esau no
mgo anak din bahin to umaabut dan.

21Si Jacobmigtuu isab toDiyus, sunomadanion
sikandin ogkamatoy, nanghinaut isab sikandin
no madojawan to Diyus to mgo apu din no mgo
anak ni Jose. To diya isab no panahon mig-ambo
sikandin duon to agos din aw simbaha din to
Diyus.

22Si Josemigtuu isab, su nomadani on sikandin
ogkamatoy, namalintugun bahin to panahon no
ogpayuwason to Diyus to mgo kaliwat ni Israel
duon to Ehipto. Mighangyu sikandin no daehon
dan to mgo bokog din aw iyobong duon to sikan
banwa no og-andiyaan dan.

23 To mgo ginikanan ni Moises migtuu isab to
Diyus su no bag-u sikandin i-anak, inghobong dan
sed to tatoyu no buyan su pigkita dan no kona no
puli-puli sikan no bata. Wada sikandan kahaedok
to pagsupak to sugu to hari no ogpahimatajan to
tibo yukos nomgo bata.

24Na, pagsangkod on ni Moises, tongod to pag-
tuu din, mig-ojow sikandin no ngadanan no anak
to sikan princesa nomigpatulin kandin.

25 Su iyan pigpayabi din to pag-agpot duon to
ogpandaog-daogon no mgo sakup to Diyus kay
to pagpakasae pinaagi to pagpahimuyus to mgo
kalipajanan no yumayaboy da.

26 Su mighona-hona sikandin no yabi no mado-
jow to pag-antus to mgo pagdoot-doot tongod to

pagtuu din to sikan Insaad no Manyuyuwas§ kay
to pagkadatu no ogkapudut din diya to Ehipto. Su
iyan yagboy pig-imanan din to igbayos kandin to
Diyus diya to mahudi no panahon.

27Tongod to sikan no pagtuu din, piglikatan din
to Ehipto nowada haedok to kaboyu to sikan hari.
Pig-antus din to mgo kalisod no nabajaan din su
angod to pigkita din to Diyus no kona ogkitaon.

28 Tongod isab to pagtuu din, pigpatuman ni
Moises to angod din no mgo Hibru to sikan og-
ilingon to Pista to Pagyaboy. Insugu din no pae-
son dan to yangosa to pertahan to mgo bayoy
dan agun to mgo panganoy dan yabajan to sikan
anghil no pigsugu to Diyus to paghimatoy to tibo
mgo panganoy duon to Ehipto.

29 Tongod to pagtuu to mgo Hibru, nakayopa
sikandan to sikan wohig no og-ilingon to Mayo-
gdog no Dagat. Pigpagsuwoy to Diyus sikan
wohig aw nakabaja sikandan duon sahian ka da
to migpanow duon to matahay no pasak. Di
to mgo sundayu to Ehipto no migyupug kandan
nangkatabug tibo su pigpabalik to Diyus sikan
wohig.

30 Tongod isab to pagtuu to diya mgo Hibru,
natompag sikanmatikang no padir* to siyudad to
Jerico tapus dan libut-libuta sed to pitu no aedow.

31 Aw tongod to pagtuu ni Rahab no buring,
wada sikandin kayakip no himatajan to dumadin
no mgo taga-Jerico no wada sugut to Diyus. Su
pigtabangan din to diya daduwanomgoHibru no
nakaanduon to pagpaniid to sikan siyudad.

§ 11:26 To Grigu no inikagihan: Cristo * 11:30 Ubin dingding



Hibru 11:32 xxxviii Hibru 11:37

32 Na, kani ku da seini ogpanggadon, su ko
ipadajun ku, ogkabusan a to panahon to pagbat-
bat to pagtuu to mgo otow no angod ki Gideon,
ki Barak, ki Samson, ki Jepto, ki David, ki Samuel
dow to diya kibali mgo ba-ba to Diyus.

33 Tongod to pagtuu dan, meyduon nakailog to
yain no mgo nasyun, meyduon namanmandu to
matarong, meyduon namakadawat to insaad to
Diyus, aw meyduon isab namakaatubang to mgo
liyun no wada kaamonu.

34Meyduon nakasugba duon to hilabi mapasu
no kaeju no wada katutung, aw meyduon na-
makalikoy to otow no oghimatoy kandan. Mey-
duon mangkayotoy no namandoson, aw mey-
duon pigpamuyutan to pagpaggera aw nadaog
dan to kuntra dan nomgo sundayu.

35Meyduon isabmgobohinonangkamatajan to
mgo pinadajag dan di nabanhaw da.
Meyduon isab mgo duma no wada talikud to

Diyus inggadpigpaantus kotobnonamatoy sikan-
dan. Su iyan pig-iman dan no ogbanhawon sikan-
dan aw ogbogajan to yabow pad to kadojow no
kinabuhi no konad on ogkamatoy.

36 Meyduon duma no mgo magtutuu no pig-
pasikawan dow pangyapdosi, aw to duma pigga-
pus aw prisuha.

37 Meyduon isab duma no pigpanghimatajan
pinaagi to pagbatu dow pagtigbas, aw meyduon
ngani pigpanonga to paggabas. Meyduon isab
nangkaaju-aju,† pigsakit aw pigdaog-daog tongod
to pagtuu dan. Nakapangabo puli sikandan to
† 11:37 To Surigao noMinanubu: nangkaay-aju

kindae to karneru dow kanding.
38Wada ugpaanan dan, puli migpayagak-yagak

diya to matahay no mgo banwa dow kabubun-
ganan. Meyduon isab namakaugpa duon to mgo
kuyba dow mgo yugi.‡ Di to tinood, to kaotawan
kani to kalibutan kona og-angajan ogpagduma to
mgo otow no angod kandan to pagtuu.

39Nasajaan to Diyus to sikan no mgo otow ton-
god to pagtuu dan. Di inggad pad to sikan, wada
dan pad kadawat to tibo insaad din

40 su meyduon planu to Diyus no yabow no
madojow kay to sikan pig-awos dan. Su inyakip ki
isab agun nomahinang kinow tibo dow sikandan
no kaotawan din no wadad yagboy kuyang.

12
To Pagtul-id to Diyus tomgo Anak Din

1 Na sikita, angod ki to ogpagyumbaan no
ogsayapan to diya mahan-in no mgo otow no
madigon to pagtuu. Kaling oggawangon ta to tibo
ogpakapogongdow tomgo saenoogpakatagon ita
agunmakapadajunki to paglinaguyduon to sikan
yumbaan no ing-andam ita.

2 Kona ta igsuwoy to pag-aha ta ki Jesus no
iyan mighawan to dayan to pagtuu aw oghimpit
to sikan. Pig-antus din to pagpayansang duon
to krus aw wada din ikasikow to pagkamatoy
duon, su iyan pighona-hona din to kalipay din ko
matapus on sikan no pag-antus din. Na, kuntoon

‡ 11:38 To Surigao noMinanubu: yungag

pigpasidongganon sikandindiya to yangit sumig-
ingkud on duon dapit to kalintuu to trunu to
Diyus.

3 Hona-honaa to pagsupaka ki Jesus to mgo
makasasaya no dini pad sikandin to kalibutan
agun kona kow og-awa dow ogtakahan to pagtuu
now.

4Suwadapad sobuuk iyunonamatoy tongod to
pagpag-atu now to sae.

5 Basi nalingawan now on sikan sambag to
Diyus iyu no pig-iling,
“Sikuna no anak ku,

ko anadon ku ikow, ligdongi.
Aw ko sapadan ku ikow, kona ka og-awa.

6 Su tibo to oghigugmaon ku, og-anadon ku.
Aw inggad hintawa no og-angkonon ku no
anak, ogyatuson ku.”*

7 Kaling ko meyduon mgo kalisod no ogkaba-
jaan now, antusa. Su ogpakiyaya sikan no og-
isipon kow toDiyus nomgo anak din. Wada buwa
anak no kona ogtul-idon to amoy.

8Kaling ko kona kow tul-idon to Diyus angod to
pagtul-id din to tibomgo anak din,migpasabut no
kona kow no tinood no anak din.

9Nganiman tomgo amoy ta kani to kalibutandi
ogtul-idman ita, awogtahudon ta sikandan. Sikan
pad man amoy ta diya to yangit. Ogpaobos ki
kandin agun ogkapuesan ta to kinabuhi no wada
katapusan.

10To mgo amoy ta kani to kalibutan ogtul-id ita
sibu to oghona-honaon dan nomadojow sed da to

* 12:6 Panultihon 3:11,12

panahon no og-atimanon ki dan pad. Di to pagtul-
id ita to sikan Amoy ta diya to yangit igkadojow ta
yagboy agun nomusupu ki kandin no wada sae.

11Hinuun, kona ki ogkaliyag ko ogtul-idon ki to
Diyus, su ogkasakitan ki man. Di ko matapus on
sikan, ogkamatarong on to batasan ta aw mali-
now on to ginhawa ta.

12 Kaling mgo suun ku, dasiga to ginhawa now
aw hogota to pagtuu now.

13 Unuga to madojow no dayan agun sunudon
kow to mgo otow no piang pad to pagtuu. Na,
konad ogdugang to kayotoy to pagtuu dan, di nasi
ogdigon.

ToHustu no Pagtahud to Diyus
14Paningkamoti nomadojow to rilasyunnow to

tibomgootowawpadiyukow to sae, su to otowno
maligsom to ginhawa kona ogpakakita to Ginuu.

15 Ahaa now no wada otow duon iyu no ogk-
abitas to kadojow dow kayuuy to Diyus. Ahaa
now isab no wada otow duon iyu no ogkaangod
to mapoit no tanom no ogpakahilu to mahan-in
no mgo otow. Su meyduon mgo otow no an-
god to sikan no ogsamuk to mgo magtutuu hang-
tod mahan-in to ogkadaya dan to paghinang to
madoot.

16 Ahaa now manda no wada oghinang to
kayaw-ajan awwada ogkagawangan to pagtahud
to Diyus angod ki Esau to diya una su imbaylu din
to katongod din to pagkakakoy to songo koonan
da.

17 Aw namaan ki no pag-abut to panahon no
gustu din on no ampuan sikandin to amoy din
agun madojawan to Diyus, wadad on kahimu.

Inggad migtiniyahu sikandin to pagpakimayuuy,
kona din on ogkahawi to diya imbaylu din.†

18 Kaling ogpadajun ki to pagtuu, su to pag-
duguk ta to Diyus kona no angod to pagduguk
to mgo kaaw-apuan ta no ibogoy din kandan to
diya una no kasabutan no meyduon naaha dow
nadinog dan. Su diya to bubungan to Sinai, naaha
dan to diya migyagabyab no kaeju, to kadigyom
dow to diyamaagbot no kaemag.

19Pagdinogdan todiya tanug to trumpitadowto
kahaedokanan no tingog, migpakimayuuy sikan-
dan no konad on padinogon to sikan.

20Suwada dan kaantus to pagpaminog to sikan
sugu to Diyus no pig-iling, “Ko meyduon gumiok
kani to seini no bubungan, inggad mananap, ki-
nahangyan himatajan pinaagi to pagbatu.”‡

21 Kahaedokanan isab to diya pigkita dan, aw
ngani man si Moises di nakaikagi no pigpidpid
sikandin tongod to dait.

22 Di sikita, iyan pigduguk ta to bubungan to
Sion no yangitnon no Jerusalem no siyudad to
buhi no Diyus. Banwa sikan to linibu no mgo
anghil nomalipajon no ogsimba kandin.

23 Nayakip kow duon to kaotawan to Diyus no
ogpasidonggan din§ no mgo anak no nakasuyat
to mgo ngadan diya to yangit. Nayakip kow isab
duon to tibo mgo umagad to matarong no mgo
† 12:17Ogkabasa seini duon to Genesis 25:27-34. ‡ 12:20 Exodo
19:12,13 § 12:23 To Grigu no inikagihan: mgo panganoy. To
panganoy to mgo Hibru ogpasidonggan hilabi aw ogbogajan to
yabow no katongod. Og-isipon to Diyus no panganoy to tibo mgo
sakup din su ogpasidonggan din hilabi.

otow no pighimpit on to Diyus. Nakaduguk kid to
Diyus no iyan oghukum to tibo

24dowki Jesus no iyanmig-abugar to sikan bag-
u no kasabutan. Su sikan impaawas no yangosa
din kibali ogpakimayuuy no kae-atan ki to Diyus.
Kona no angod to diya yangosa ni Abel no kibali
migpakimayuuy no bayosan to diya mighimatoy
kandin.

25Kaling ajawnow igpakawada to kagi toDiyus.
Su ko wada kalikaji to kastigu to Diyus to mgo
kaaw-apuan ta no wada paminog to kagi din dini
to pasak no duon to bubungan to Sinai, yabi no
kona ta ogkalikajan to kastigu ko talikudan ta to
kagi din no ogkapuun on yagboy diya to yangit.

26 To diya una no umikagi to Diyus duon to
bubungan to Sinai, nahojong to pasak tongod
to maagbot hilabi no tingog din. Di kuntoon
migsaad sikandin no og-isabon din oghojongon
seini pasak, aw kona no sei da pasak, di hasta isab
to yangit.

27 Migpasabut sikan no meyduon panahon no
ogkagawang to tibo yumayaboy nomgo hininang
to Diyus, aw iyan nanda ogkabilin to diya kona
ogkaamonu.

28 Kaling ogpasalamat ki to Diyus su namaan
ki no ogkasakup ki duon to sikan gingharian no
kona ogkatangkug. Aw ogsimbahon ta sikandin
to angay kandin dinumahan to pagtahud dow
pagkahaedok su sikan to ogkaliyagan din.

29 Su to Diyus ta angod to kaeju no ogsangab to
tibo no kona og-angajan duon to atubangan din.

13
Katapusan nomgo Sugu

1 Padajun kow to paghinigugmaay angod to
magbugtu to pusod.

2Konakowoghukow topag-abi-abi tomgootow
duon to bayoy now. Su meyduon namakatuman
to sikan no wada kamaan no anghil naan to diya
naabi-abi dan!

3 Kona now ogkalingawan to pagtabang to
mgo otow no nangkaprisu tongod to pagtuu
dan. I-angod sikandan to pag-atiman ko sikiyu
to naprisu. To mgo magtutuu isab no ogdaog-
daogon, i-angod to pagtabang now ko sikiyu to
ogdaog-daogon.

4 Kinahangyan no wada ogligsom to kaminy-
oon pinaagi to pagpanghonay, su ogkastiguhon to
Diyus to otow no oghinang to sikan hasta inggad
nokoy no kayaw-ajan.

5 Ahaa no kona now ogpayabihon to saepi.
Maiguan kow on ko nokoy to meyduon now su
mig-iling to Diyus,
“Kona ku yagboy sikiyu og-ojowan.”*
6Kalingmasaligon ki aw ogpakailing ki no,
“Ogtabangan a to Diyus,
kaling kona a ogkahaedok

su nokoyman to ogkahinang kanay to puli da
otow?”†

7 Domdoma to diya mgo panguyu now no una
no mig-anad iyu to kagi to Diyus. Hona-honaa to
mangkadojow no nadeygan to pagkinabuhi dan,
aw sunuda now to kadigon to pagtuu dan.

* 13:5 Deuteronomio 31:5 † 13:6 Salmo 118:6,7

8Su si Jesu-Cristo kona yagboy ogkaisab. Angod
da sikandin to diya una dow kuntoon aw hangtod
to wada katapusan.

9 Kona kow ogpadaya to yain-yain no igpang-
anad no ogpakayahi. Su to kadojow dow kayuuy
to Diyus ita iyan ogdigon to pagtuu ta, kona no
pagtuman ta to mgo balaod bahin to pagkoon. Su
to pagtuman to sikan kona igkadojow to otow.

10 Di pinaagi to kamatajon ni Cristo duon to
krus, napasaylu to mgo sae ta. Aw to mgo otow
no ogtuman pad to diya mgo balaod no imbilin ni
Moises wada yabot duon.

11 Su inggad ngani to pagtuman to mgo Hi-
bru to diya balaod, kona sikandan ogpakakoon
to mananap no ighalad tongod to mgo sae dan.
Su ko himatajan on sikan, to yangosa ogdaehon
to kinayabawan no magdudumaya to tinuuhan
dan duon to sikan Pinakabalaan no Sinabong su
ighalad tongod to sae to kaotawan. Aw to yawa to
sikan ighalad ogdaehon diya to yuwas to kampu
su ogtutungon.

12Angod da sikan to nahitabu ki Jesus, su pighi-
matajan sikandin diya to yuwas to siyudad, aw to
yangosa din inlimpas to sae to kaotawan.

13 Kaling og-andiya ki kandin diya to yuwas
to siyudad, no ko ita pa, ogpag-unung ki kandin
aw kona ta igsapajan to pagtamay ita tongod to
pagtuu ta kandin.

14 Su kona oghangtod to pag-ugpa ta kani to
kalibutan. Nasi no iyan ogpaabuton ta sikan siyu-
dad no ogkaugpaan ta diya to umaabut.

15Kaling kinahangyan no kanunoy ta ogsajaon
to Diyus isip halad ta kandin pinaagi ki Jesu-

Cristo, aw kanunoy ta sikandin ogpasalamatan.
16 Kona kow oghukow to paghinang to mado-

jow dow to pagtabang to diya oglisod-lisod, su to
batasan no angod to sikan ogkaangod to halad no
ogkaliyagan to Diyus.

17 Suguta to mgo panguyu now no mgo magtu-
tuu aw paobos kow to katongod dan. Su sikandan
to pigpaatiman iyu no namanuu, aw mey pana-
hon no ogsukutan sikandan to Diyus to pagdaya
to sikan no katongdanan dan. Ko ogsugut kow
kandan, ogkalipay sikandan to pag-atiman iyu. Di
ko kona kow mupaobos, ogkalisodan sikandan,
na, wada igkadojow now duon to sikan.

18 I-ampu koy now. Ogkasiguru noy no hinlu to
kunsinsya noy, aw iyan kanunoy pig-awos noy no
matarong to tibomgo hinang noy.

19Yabi pad no oghangyu a iyu to pagpadajun to
pag-ampu nomadali a pabalikon diyan iyu.

Pag-ampu
20-21 Na, og-ampu a no to Diyus no iyan ogka-

puunan to kalinow musangkap iyu to tibo ki-
nahangyanon agun no makatuman kow to pag-
boot din. Og-ampu a isab no mahinang kow no
kaotawan no ogpakalipay kandin pinaagi ki Jesu-
Cristo. Sikandin to migbanhaw ki Jesus no Ginuu
ta tapus to pagkamatoy din. Sikan impaawas
no yangosa din iyan indigon to sikan wada kat-
apusan no kasabutan din ita, aw sikandin on to
gamhanan no magbantajay ita no mgo karneru
din. Hinaut no sajaon sikandin to wada katapu-
san. Sikan iyan.

Katapusan nomgo Kagi

22Mgo suun, oghangyuon ku sikiyuno pailuban
nowtopagpaminog to seini insuyatku topagdasig
iyu, su kona daman nomahaba.

23Ogkaliyag anomamaankowno si Timoteono
suun ta to pagtuu pigpayuwas on to prisuhan. Ko
madali sikandin makatidow dini, ogduduma koy
diyan iyu.

24 Ipangumusta a to tibo mgo sakup to Diyus
duon yakip to mgo panguyu now no mgo magtu-
tuu. Tomgo suun ta dini to Italia nangumusta isab
iyu.

25 Og-ampu a no ipakita iyu tibo to Diyus to
kadojow dow kayuuy din.
Sikan da.

